
Vrajavilasastava

వ్రజవిలాసస్తవః

అథ వ్రజవిలాసస్తవః  ।
శ్రీశ్రీరాధాకృష్ణపాదామ్బుజేభ్యో    నమః ।
ప్రతిష్ఠా  రజ్జూభిర్బద్ధం   కామాద్యైర్వర్త్మపాతిభిః   ।
ఛిత్త్వా తాః సంహరన్తస్తానఘారేః పాన్తు మాం భటాః ॥ ౧॥
దగ్ధం  వార్ధకవన్యవహ్నిభిరలం  దష్టం  దురాన్ధ్యాహినా

విద్ధం  మామతిపారవశ్యవిశిఖైః  క్రోధాదిసింహైర్వృతమ్   ।
స్వామిన్ ప్రేమసుధాద్రవం   కరుణయా ద్రాక్పాయయ  శ్రీహరే

యేనైతానవధీర్య  సన్తతమహం ధీరో భవన్తం భజే ॥ ౨॥
యన్మాధురీ దివ్యసుధారసాబ్ధేః

స్మృతేః కణేనాప్యతిలోలితాత్మా ।
పద్మైర్వ్రజస్థానఖిలాన్వ్రజం   చ

నత్వా స్వనాథౌ బత తౌ దిదృక్షే ॥ ౩॥
ప్రాదుర్భావసుధాద్రవేణ   నితరామఙ్గిత్వమాప్త్వా  యయో-

ర్గోష్ఠేఽతీక్ష్ణమనఙ్గ    ఏష పరితః క్రీడావినోదం  రసైః  ।
ప్రీత్యోల్లాసయతీహ   ముగ్ధమిథునశ్రేణీవతంసావిమౌ 

గాన్ధర్వా  గిరిధారిణౌ బత కదా ద్రక్ష్యామి  రాగేణ తౌ ॥ ౪॥
వైకుణ్ఠాదపి   సోదరాత్మజవృతా ద్వారావతీ సా ప్రియా

యత్ర శ్రీశతనిన్దిపఙ్క్తమహిషీవృన్దైః     ప్రభుః  ఖేలతి ।
ప్రేమక్షేత్రమసౌ   తతోఽపి మథురా శ్రేష్ఠా  హరేర్జన్మతో

యత్ర శ్రీవ్రజ   ఏవ రాజతితరాం తామేవ నిత్యం భజే ॥ ౫॥
యత్ర క్రీడతి  మాధవః ప్రియతమైః   స్నిగ్ధః  సఖీనాం కులై -
ర్నిత్యం గాఢరసేన రామసహితోఽప్యద్యాపి గోచారణైః  ।

యస్యాప్యద్భుతమాధురీరసవిదాం హృద్యేవ కాపి స్ఫురేత్
ప్రేష్ఠం   తన్మథురాపురాదపి హరేర్గోష్ఠం   తదేవాశ్రయే  ॥ ౬॥

వ్రజవిలాసస్తవః

వైదగ్ధ్యోత్తరనర్మకర్మఠసఖీవృన్దైః     పరీతం రసైః
ప్రత్యేకం  తరుకుఞ్జవల్లరిగిరిద్రోణీషు    రాత్రిన్దివమ్   ।

నానాకేలిభరేణ యత్ర రమతే తన్నవ్యయూనోర్యుగం
తత్పాదామ్బుజగన్ధబన్ధురతరం   వృన్దావనం  తద్భజే ॥ ౭॥

యత్ర శ్రీః  పరితో భ్రమత్యవిరతం  తాస్తా మహాసిద్ధయః
స్ఫీతాః సృష్టిరలం  గవాముదయనీ వాసోఽపి గోష్ఠౌకసామ్  ।

వాత్సల్యాత్పరిపాలితో విహరతే కృష్ణః  పితృభ్యాం సుఖై -
స్తన్నాన్దీశ్వరమాలయం  వ్రజపతేర్గోష్ఠోత్తమాఙ్గం      భజే ॥ ౮॥

పుత్రస్యాభ్యుదయార్థమాదరభరైర్మిష్టాన్నపానోత్కరై     -
ర్దివ్యానాం  చ గవాం మణివ్రజయుషాం  దానైరిహ  ప్రత్యహమ్  ।

యోవిప్రాన్  గణశః ప్రతోషయతి  తద్భవ్యస్య వార్తాం ముహుః
స్నేహాత్పృచ్ఛతి యశ్చ తద్గతమనాస్తం  గోకులేన్ద్రం  భజే ॥ ౯॥

పుత్రస్నేహభరైః   సదా స్నుతకుచద్వన్ద్వా  తదీయోచ్ఛల-
ద్ధర్మస్యాపి  లవస్య రక్షణవిధౌ స్వప్రాణదేహార్బుదైః   ।

ఆసక్తా క్షణమాత్రమప్యకలనాత్సద్యః  ప్రసూతేవ  గౌ-

ర్వ్యగ్రాయా  విలపత్యలం బహుభయాత్సా పాతు గోష్ఠేశ్వరీ  ॥ ౧౦॥
పుత్రాదుచ్చైరపి   హలధరాత్సిఞ్చతి స్నేహపూరై -
ర్గోవిన్దం   యాద్భుతరసవతీప్రక్రియాసు   ప్రవీణా  ।

సఖ్యశ్రీభిర్వ్రజపురమహారాజరాజ్ఞీం   నయైస్త  -
ద్గోపేన్ద్రం   యా సుఖయతి భజే రోహిణీమీశ్వరీం తామ్ ॥ ౧౧॥

ఉద్యచ్ఛుభ్రాంశుకోటిద్యుతినికరతిరస్కారకార్యుజ్జ్వలశ్రీ   -
ర్దుర్వారోద్దామధామప్రకరరిపుఘటోన్మాదవిధ్వంసిదగ్ధః     ।

స్నేహాదప్యున్నిమేషం నిజమనుజమితోఽరణ్యభూమౌ స్వవీతం
తద్వీర్యజ్ఞోఽపి యో న క్షణముపనయతే స్తౌమి తం ధేనుకారిమ్ ॥ ౧౨॥

పర్జన్యనామా  నిజనప్తృగర్వైః  పర్జన్యలక్షానిభతో  వినిన్దన్  ।
యోనర్మ తన్వన్ రమతేఽస్య కర్ణే నమామ్యహో కృష్ణపితామహం  తమ్ ॥ ౧౩॥
ప్రియస్య  నప్తుః సుఖతోఽతిగర్వాత్ పాదౌ న యస్యాః పతతః పృథివ్యామ్ ।
నమామి నర్మార్చితనప్తృచన్ద్రాం  వరీయసీం కృష్ణపితామహీం  తామ్ ॥ ౧౪॥

శ్వేతశ్మశ్రుభరేణ  సున్దరముఖః  శ్యామః కృతీ మన్త్రణా -

భిజ్ఞః  సంసది సన్తతం వ్రజపతేః  కుర్వన్ స్థితిర్యోఽర్చితః  ।
స్వప్రాణార్బుదఖణ్డనైర్మురభిదం    భ్రాతుః  సుతం తోషయేత్

సాహారే నివసన్ సగోష్ఠమవతాన్నామ్నోపనన్దః   సదా ॥ ౧౫॥
గౌరః కోమలధీరుదారచరితః స్నిగ్ధో వ్రజేన్ద్రానుజః 

శ్యామశ్మశ్రురలం  తదీయచరణే భక్తః సునన్దాపితా  ।
యః ప్రాణైః   పరిమఞ్ఛ్య మాధవసుఖం దధ్నా మహిష్యాః పరం

సన్నన్దస్తనుతే   స పాతు నితరాం నః కాసరీణాం పతిః ॥ ౧౬॥
శ్యామః సూక్ష్మమతిర్యువాతిమధురో జ్యోతిర్విదామగ్రణీః

పాణ్డిత్యైర్జితగీష్పతిర్వ్రజపతేః    సవ్యే కృతావస్థితిః  ।
కృష్ణం  పాలయతీహ యః ప్రియతమా  ప్రాణార్బుదైరప్యలం 

మన్త్రేణాప్యుపనన్దసూనుమిహ   తం ప్రీత్యా  సుభద్రం  నుమః ॥ ౧౭॥
దైత్యాద్భీతేరతివికలధీః  కోమలాఙ్గస్య  సూనోః

కృష్ణస్యోచ్చైః   సతతమవనే వత్సలా వ్యగ్రచిత్తా  ।
కృచ్ఛ్రైరమ్బాం  బహుభిరిభతో హన్త సన్తోష్య శూరం

దైత్యఘ్నం  యా సుతమజనయత్సామ్బికా పాతు ధాత్రీ ॥ ౧౮॥
నాదైర్యస్య  స్ఫుటతి పరితో దివ్యవిధ్యణ్డకోటిః

కే తే తావత్కిల దితిసుతాః క్షుద్రకాత్క్షుద్రజీవాః    ।
స్నేహాన్మాత్రా విజయమభితో రక్షణే సంనియుక్తం

కృష్ణస్యారాత్పరమిహ  భజే హన్త ధాత్రీ సుతం తమ్ ॥ ౧౯॥
మన్త్రన్యాసైరిహ   మురరిపోస్తత్పురోధాః పురస్తాత్

సర్వాఙ్గాని  ప్రకటనిగమో  భాగురిర్యోఽభిరక్ష్య ।
ఆశీర్భిశ్చ ప్రతిదినమహో  తచ్ఛిరో జిఘ్రతీదం

వన్దే తావన్మునిసురపతేస్తస్య పాదాబ్జయుగ్మమ్  ॥ ౨౦॥
కృష్ణస్యోచ్చైః   ప్రణయవసతిః  సమ్ప్రవీణః సఖీనాం

శ్యామాఙ్గస్తత్సమగుణం   వయోవేశసౌన్దర్యదర్పః  ।
స్నేహాదన్ధః  క్షణమకలనాజ్జాయతే యోఽవధూతః

శ్రీదామానం  హరిసహచరం సర్వదా తం ప్రపద్యే  ॥ ౨౧॥
గాఢానురాగభవతో విరహస్య భీత్యా

స్వప్నేఽపి గోకులవిధోర్న జహాతి హస్తమ్ ।
యోరాధికాప్రణయనిర్ఝరసిక్తచేతా   -

స్తం ప్రేమవిహ్వలతనుం  సుబలం నమామి ॥ ౨౨॥
కృత్వైకత్ర  గవాం కులాని పరితః కృష్ణేన  సార్ధం  ముదా

హస్తాహస్తి వినోదనర్మకథనైః  ఖేలన్తి మిత్రోత్కరాః  ।
ప్రేమామ్భోధివిధౌతగౌరవమహాపఙ్కాస్తదఙ్కార్చితా -

స్తత్పాదార్పితచిత్తజీవితకలా యే తాన్ ప్రపద్యామహే  ॥ ౨౩॥
మూర్తో హాస్యరసః సదైవ  సుమనాః కామం బుభుక్షాతురః

ప్రాణప్రేష్ఠవయస్యయోరనుదినం    వాగ్దేహభఙ్గ్యుత్కరైః    ।
హాస్యం యో మధుమఙ్గలః  ప్రకటయన్  సమ్భ్రాజతే కౌతుకీ

తం వృన్దావనచన్ద్రనర్మసచివం   ప్రీత్యాఽఽశు  వన్దామహే  ॥ ౨౪॥
గూఢం తత్సువిదగ్ధతార్చితసఖీద్వారోన్నయన్తీ  తయోః

ప్రేమ్ణా  సుష్ఠు విదగ్ధయోరనుదినం  మానాభిసారోత్సవః ।
రాధామాధవయోః సుఖామృతరసం యైవోపభుఙ్క్తే  ముహు-

ర్గోష్ఠే  భవ్యవిధాయినీం భగవతీం తాం పౌర్ణమాసీం  భజే ॥ ౨౫॥
ఖర్వశ్మశ్రుముదారముజ్జ్వలకులం   గౌరం సమానం స్ఫురత్

పఞ్చాశత్తమవర్షవన్దితవయః   క్రాన్తిం   ప్రవీణం  వ్రజే  ।
గోష్ఠేశస్య  సఖాయమున్నతతరశ్రీదామతోఽపి  ప్రియ -

శ్రీరాధం  వృషభానుముద్భటయశోవ్రాతం  సదా తం భజే ॥ ౨౬॥
అనుదినమిహ మాత్రా రాధికాభవ్యవార్తాః

కలయితుమతియత్నాత్ప్రేష్యతే ధాత్రికాయాః  ।
దుహితృయుగలముచ్చైః  ప్రేమపూరప్రపఞ్చై   -
ర్వికలమతి యయాసౌ కీర్తిదా సావతాన్నః ॥ ౨౭॥

ప్రథమరసవిలాసే  హన్త రోషేణ తావత్
ప్రకటమివ  విరోధం సన్దధానాపి  భఙ్గ్యా  ।

ప్రవలయతి  సుఖంయా నవ్యయూనోః స్వనప్త్రోః
పరమిహ ముఖరాం తాంమూర్ధ్ని  వృద్ధాం  వహామి ॥ ౨౮॥

సాన్ద్రప్రేమరసైః    ప్లుతా  ప్రియతయా  ప్రాగల్భ్యమాప్తా  తయోః
ప్రాణప్రేష్ఠవయస్యయోరనుదినం    లీలాభిసారం క్రమైః   ।

వైదగ్ధ్యేన   తథా సఖీం ప్రతి  సదా మానస్య శిక్షాం రసై -
ర్యేయం కారయతీహ హన్త లలితా గృహ్ణాతు  సా మాం గణైః  ॥ ౨౯॥

ప్రణయలలితనర్మస్ఫారభూమిస్తయోర్యా
వ్రజపురనవయూనోర్యా  చ కణ్ఠాన్  పికానామ్ ।

నయతి పరమధస్తాద్దివ్యగానేన  తుష్ట్యా
ప్రథయతు  మమ దీక్షాం హన్త సేయం విశాఖా ॥ ౩౦॥

ప్రతినవనవకుఞ్జం   ప్రేమపూరేణ  పూర్ణా
ప్రచురసురభిపుష్పైర్భూషయిత్వా   క్రమేణ  ।

ప్రణయతి  బత వృన్దా తత్ర నీలోత్సవం యా
ప్రియగణవృతరాధాకృష్ణయోస్తాం   ప్రపద్యే  ॥ ౩౧॥

సఖ్యేనాలం పరమరుచిరా నర్మభవ్యేన రాధాం
పాకార్థం  యా వ్రజపతిమహిష్యాజ్ఞయా   సంనయన్తీ ।

ప్రేమ్ణా  శశ్వత్పథి పథి హరేర్వార్తయా తర్పయన్తీ
తుష్యత్వేతాం పరమిహ భజే కున్దపూర్వాం  లతాం తామ్ ॥ ౩౨॥

వ్రజేశ్వర్యాఽఽనీతాం  బత రసవతీకృత్యవిధయే
ముదా కామం నన్దీశ్వరగిరినికుఞ్జే  ప్రణయినీ  ।

ఛలైః  కృష్ణో రాధాం దయితమభి తాం సారయతియా
ధనిష్ఠాం  తత్ప్రాణప్రియతరసఖీం  తాం కిల భజే ॥ ౩౩॥

అవన్తీతః కీర్తేః  శ్రవణభవతో  ముగ్ధహృదయా
ప్రగాఢోత్కణ్ఠాభిర్వ్రజభువమురీకృత్య   కిలయా ।

ముదా రాధాకృష్ణోజ్జ్వలరససుఖం   వర్ధయతి  తాం
ముఖీం నాన్దీపూర్వాం  సతతమభివన్దే ప్రణయతః  ॥ ౩౪॥

ముదా రాధాకృష్ణప్రచురజలకేలీ   రసభర-
స్ఖలత్కస్తూరీతద్ఘుసృణఘనచర్చార్చితజలా   ।

ప్రమోదాత్తౌ  ఫణస్మితముదితమూర్మిస్ఫుటకర-
శ్రియా  సిఞ్చన్తీవ ప్రథయతు  సుఖం నస్తరణిజా ॥ ౩౫॥

సర్వానన్దకదమ్బకేన  హరిణా ప్రాగ్యాచితా  అప్యమూః
స్వైరం  చారు రిరంసయా రహసియాః క్రోధాదనాదృత్య  తామ్ ।

ప్రాణప్రేష్ఠసఖీం    నిజామనుదినం తేనైవ  సార్ధం  ముదా

రాధాం సంరమయన్తి తాః ప్రియసఖీం  మూర్ధ్నా  ప్రపద్యేతరామ్  ॥ ౩౬॥
ప్రేమ్ణా  యే పరిబణ్టనేన  కలితాః సేవాసదైవోత్సుకాః

కుర్వాణాః పరమాదరేణ సతతం దాసా వయస్యోపమాః ।
వంశీదర్పణదూత్యవారివిలసత్తామ్బూలవీణాదిభిః

ప్రాణేశం  పరితోషయన్తి పరితస్తాన్ పత్రిముఖ్యాన్  భజే ॥ ౩౭॥
తామ్బూలార్పణపాదమర్దనపయోదానాభిసారాదివృ -
ర్న్దారణ్యమహేశ్వరీం  ప్రియతయా యాస్తోషయన్తి ప్రియాః  ।

ప్రాణప్రేష్ఠసఖీకులాదపి    కిలాసఙ్కోచితాభూమికాః
కేలీభూమిషు రూపమఞ్జరిముఖాస్తా  దాసికాః సంశ్రయే  ॥ ౩౮॥

తృణీకృత్య స్ఫారం సుఖజలధిసారం స్ఫుటమపి
స్వకీయం ప్రేమ్ణాం   యే భరనికరనమ్రా మురరిపోః ।

సుఖాభాసం శశ్వత్ప్రథయితుమలం ప్రౌఢకుతుకాద్ -
ఘతన్తే తాన్ ధన్యాన్పరమిహ భజే మాధవగణాన్ ॥ ౩౯॥

తస్యాః క్షణాదర్శనతో మ్రియన్తే  సుఖేన తస్యాః సుఖినో భవన్తి ।
స్నిగ్ధాః  పరం యే కృతపుణ్యపుఞ్జాః  ప్రాణేశ్వరీప్రేష్ఠగణాన్    భజే తాన్ ॥ ౪౦॥
సాపత్న్యోచ్చయరజ్యదుజ్జ్వలరసస్యోచ్చైః   సముద్వృద్ధయే

సౌభాగ్యోద్భటగర్వవిభ్రమభృతః  శ్రీరాధికాయాః  స్ఫుటమ్ ।
గోవిన్దః  స్మరఫుల్లవల్లవవధూవర్గేణ    యేన క్షణం

క్రీడత్యేష  తమత్ర విస్తృతమహాపుణ్యం  చ వన్దామహే  ॥ ౪౧॥
బ్రహ్మాణ్డాత్పరముచ్ఛలత్సుఖభరం   తత్కోటిసఙ్ఖ్యాదపి

ప్రేమ్ణా  కృష్ణసురక్షితాః  ప్రతిముహుః  ప్రాప్తాః  పరం నిర్వృతాః ।
కామం తత్పదపద్మసున్దరనఖప్రాన్తస్ఖలద్రేణుకా    

రక్షావ్యగ్రధియః  స్ఫురన్తి కిల యే తాన్ గోపవర్యాన్ భజే ॥ ౪౨॥
ప్రాణే యోఽప్యధికైః  ప్రియైరపి   పరం పుత్రైర్ముకున్దస్య   యాః

స్నేహాత్పాదసరోజయుగ్మవిగలద్ధర్మస్య  బిన్దోః  కణమ్ ।
నిర్మఞ్ఛ్యోరుశిఖణ్డసున్దరశిరశ్చుమ్బన్తి   గోప్యశ్చిరం

తాసాం పాదరజాంసి సన్తతమహం నిర్మఞ్ఛయామి స్ఫటమ్ ॥ ౪౩॥
ఇన్ద్రనీలఖురరాజితాః  పరం స్వర్ణబద్ధవరశ  ‍ృఙ్గరఞ్జితాః   ।
పాణ్డుగణ్డగిరిగర్వఖర్వికాః   పాన్తు నః సపది కృష్ణధేనవః  ॥ ౪౪॥

యాసాం పాలనదోహనోత్సవరతః సార్ధం  వయస్యోత్కరైః
కామం రామవిరాజితః ప్రతిదినం  తత్పాదరేణూజ్జ్వలమ్  ।

ప్రీత్యా  స్ఫీతవనోరుపర్వతనదీకచ్ఛేషు బద్ధస్పృహో
గోష్ఠాఖణ్డలనన్దనో    విహరతే తాః సౌరభేయీర్భజే ॥ ౪౫॥

మణిఖచితసువర్ణశ్లిష్టశ   ‍ృఙ్గద్వయశ్రీ  -
రసితమణిమనోజ్ఞజ్యోతిరుద్యత్ఖురాఢ్యః   ।

స్ఫురదరుణిమగుచ్ఛాన్దోలవిద్యోతికణ్ఠః 
స జయతి బకశత్రోః  పద్మగన్ధః  కకుద్మీ ॥ ౪౬॥

మృదునవతృణమల్పం సస్పృహం వక్త్రమధ్యే
క్షిపతి పరమయత్నాదల్పకణ్డూం  చ గాత్రే ।

ప్రథయతి  మురవైరీ  హన్త యద్వత్సకానాం
సపది కిల దిదృక్షే తత్తదాటీకనాని ॥ ౪౭॥

నక్తం దివం మురరిపోరధరామృతంయా
స్ఫీతా పిబత్యలమబాధమహో సుభాగ్యా ।

శ్రీరాధికాప్రథితమానమపీహ   దివ్య-
నాదైరధో  నయతి తాం మురలీం నమామి ॥ ౪౮॥

దూతీభిర్బహుచాటుభిః సఖికులేనాలం వచోభఙ్గిభిః
పాదాన్తే పతనైర్వ్రజేన్ద్రతనయేనాపి   క్రుద్ధాలీగణైః    ।

రాధాయాః సఖి శక్యతే దవయితుంయో నైవ  మానో యయా
ఫూత్కృత్యైవ  నిరస్యతే సుకృతినీం వంశీం సఖీం తాం నుమః ॥ ౪౯॥

స్ఫీతస్తాణ్డవికో  హరేర్మురలికానాదేన నృత్యోత్సవం
ఘూర్ణచ్చారుశిఖణ్డవల్గుసరసీతీరే    నికుఞ్జాగ్రతః   ।

తన్వన్ కుఞ్జవిహారిణోః  సుఖభరం సమ్పాదయేద్యస్తయోః
స్మృత్వా తం శిఖిరాజముత్సుకతయా బాఢం దిదృక్షామహే ॥ ౫౦॥

సప్తాహం మురమర్దనః  ప్రణయతో  గోష్ఠైకరక్షోత్సుకో
బిభ్రన్మానముదారపాణిరమణైర్యస్మై    సలిలం దదౌ ।

గాన్ధర్వామురభిద్విలాసవిగలత్కాశ్మీరరజ్యద్గుహ  -

స్తత్ఖఙ్క్తాయితరత్నసున్దరశిలో    గోవర్ధనః  పాతు వః ॥ ౫౧॥
నీపైశ్చమ్పకపాలిభిర్నవవరాశోకై  రసాలోత్కరైః

పున్నాగైర్బకులైర్లవఙ్గలతికా     వాసన్తికాభిర్వృతైః  ।
హృద్యం తత్ప్రియకుణ్డయోస్తటమిలన్మధ్యప్రదేశం   పరం

రాధామాధవయోః ప్రియస్థలమిదం   కేల్యాస్తదేవాశ్రయే  ॥ ౫౨॥
శ్రీవృన్దావిపినం   సురమ్యమపి తచ్ఛ్రీమాన్స గోవర్ధనః

సా రాసస్థలికాప్యలం  రసమయీ కిం తావదన్యస్థలమ్  ।
యస్యాప్యంశలవేన నార్హతి  మనాక్సామ్యం ముకున్దస్య  తత్

ప్రాణే  యోఽప్యధికప్రియేవ  దయితం తత్కుణ్డమేవాశ్రయే   ॥ ౫౩॥
స్ఫీతే రత్నసువర్ణమౌక్తికభరైః   సంనిర్మితే మణ్డపే

థూత్కారం వినిధాయ యత్ర రభసాత్తౌ దమ్పతీ నిభర్రమ్  ।
తన్వాతే రతినాథనర్మసచివౌ తద్రాజ్యచర్చాం  ముదా

తం రాధాసరసీతటోజ్జ్వలమహాకుఞ్జం   సదాహం భజే ॥ ౫౪॥
కాన్త్యా హన్త మిథః స్ఫుటం హృది తటే సమ్బిమ్బితం ద్యోతతే

ప్రీత్యా  తన్మిథునం ముదా పదకవద్రాగేణ  బిభ్రద్యయోః  ।
ధాత్రా భాగ్యభరేణ నిర్మితతరే త్రైలోక్యలక్ష్మ్యాస్పదే

గౌరశ్యామతమే ఇమే ప్రియతమే  రూపే కదాహం భజే ॥ ౫౫॥
నేత్రోపాన్తవిఘూర్ణనైరలఘు    తద్దోర్మూలసఞ్చాలనైః 

ఈషద్ధాస్యరసైః   సుధాధరధయైశ్చుమ్బైర్దృఢాలిఙ్గనైః      ।
ఏతైరిష్టమహోపచారనిచయైస్తన్నవ్యయూనోర్యుగం   

ప్రీత్యా  యం భజతే తముజ్జ్వలమహారాజం  ప్రవన్దామహే   ॥ ౫౬॥
నేత్రే దైర్ఘ్యమపాఙ్గయోః    కుటిలతా వక్షోజవక్షః స్థలే

స్థౌల్యం  తన్మృదువాచి వక్రిమధురా  శ్రోణౌ  పృథు స్ఫారతా ।
సర్వాఙ్గే వరమాధురీ స్ఫుటమభూద్యేనేహ లోకోత్తరా

రాధామాధవయోరలం నవవయః సన్ధిం  సదా తం భజే ॥ ౫౭॥
దుష్టారిష్టవధే   స్వయం సముదభూత్కృష్ణాఙ్ఘ్రిపద్మాదిదం 

స్ఫీతం యన్మకరన్దవిస్తృతిరివారిష్టాఖ్యమిష్టం     సరః ।
సోపానైః  పరిరఞ్జితం  ప్రియతయా  శ్రీరాధయా  కారితైః

ప్రేమ్ణాలిఙ్గదివ    ప్రియా  సర ఇదం తన్నీత్యనిత్యం భజే ॥ ౫౮॥
కదమ్బానాం వ్రాతైర్మధుపకులఝఙ్కారలలితైః  

పరీతే యత్రైవ  ప్రియసలిలలీలాహతిమిషైః   ।

ముహుర్గోపేన్ద్రస్యాత్మజమభిసరన్త్యమ్బుజదృశో 
వినోదేన ప్రీత్యా  తదిదమవతాత్పావనసరః ॥ ౫౯॥

పర్జన్యేన  పితామహేన నితరామారాధ్య నారాయణం
త్యక్త్వాఽఽహారమభూత పుత్రక  ఇహ స్వీయాత్మజే గోష్ఠపే  ।

యత్రావాపి  సురారిహా గిరిధరః పౌత్రో గుణైకాకరః
క్షుణ్ణాహారతయా  ప్రసిద్ధమవనౌ   తన్మే తడాగం గతిః ॥ ౬౦॥

సార్ధం  మానసజాహ్నవీముపనదీవర్గైః  సరఙ్గోత్కరైః 
సావిత్ర్యాదిసురీకులైశ్చ   నితరామాకాశవాణ్యా విధోః ।

వృన్దారణ్యవరేణ్యరాజ్యవిషయే  శ్రీపౌర్ణమాసీ   ముదా
రాధాం యత్ర సిషేచ సిఞ్చతు సుఖం సోన్మత్తరాధాస్థలీ  ॥ ౬౧॥

ప్రీత్యా  నన్దీశ్వరగిరితటే  స్ఫారపాషాణవృన్దై -
శ్చాతుష్కోణ్యేఽనుకృతిగురుభిర్నిర్మితాయా విదగ్ధైః  ।

రేమే కృష్ణః  సఖిపరివృతో యత్ర నర్మాణి తన్వ-
న్నాస్థానీం  తాం హరిపదలసత్సౌరభాక్తాం ప్రపద్యే  ॥ ౬౨॥

వైదగ్ధ్యోజ్జ్వలవల్గువల్లవవధూవర్గేణ       నృత్యన్నసౌ
హిత్వా తం మురజిద్రసేన  రహసి శ్రీరాధికాం  మణ్డయన్  ।

పుష్పాలఙ్కృతిసఞ్చయేన రమతే యత్ర ప్రమోదోత్కరైః 
త్రైలోక్యాద్భుతమాధురీ  పరివృతా సా పాతు రాసస్థలీ  ॥ ౬౩॥

గాన్ధర్వికామురవిమర్దననౌవిహార  -
లీలావినోదరసనిభర్రభోగినీయమ్  ।

గోవర్ధనోజ్జ్వలశిలాకులమున్నయన్తీ 
వీచీభరైరవతు  మానసజాహ్నవీ మామ్ ॥ ౬౪॥

యేషాం క్వాపి చ మాధవో విహరతే స్నిగ్ధైర్వయస్యోత్కరై  -
స్తద్ధాతుద్రవపుఞ్జచిత్రితతరైస్తైస్తైః        స్వయం చిత్రితః  ।

ఖేలాభిః కిల పాలనైరపి  గవాం కుత్రాపి  నర్మోత్సవైః
శ్రీరాధాసహితో  గుహాసు రమతే తాన్ శైలవర్యాన్  భజే ॥ ౬౫॥

స్ఫీతే యత్ర సరిత్సరోవరకులే గాః పాలయన్నిర్వృతే
గ్రీష్మే  వారివిహారకేలినివహైర్గోపేన్ద్రవిద్యాఽఽత్మజః    ।

ప్రీత్యా  సిఞ్చతి ముగ్ధమిత్రనికరాన్   హర్షేణ  ముగ్ధః  స్వయం

కాఙ్క్షన్  స్వీయజయం జయార్థిన  ఇమాన్నిత్యం తదేతద్భజే ॥ ౬౬॥
యేషాం కచ్ఛపికా లసన్మురలికానాదేన హర్షోత్కరైః 

స్రస్తార్ధస్తృణగుచ్ఛ    ఏష నితరాం వక్త్రేషు  సంస్తమ్భతే ।
సఖ్యేనాపి తయోః పరం పరివృతా రాధాబకద్వేషిణోః

తే హృద్యా మృగయూథపాః ప్రతిదినం  మాం తోషయన్తు స్ఫుటమ్ ॥ ౬౭॥
గుఞ్జద్భృఙ్గకులేన   జుష్టకుసుమైః   సంలబ్ధమఞ్జుశ్రియాం  

కుఞ్జానాం  నికరేషు యేషు రమతే సౌరభ్యవిస్తారిణాః ।
ఉద్యత్కామతరఙ్గరఙ్గితమనస్తన్నవ్యయూనోర్యుగం 

తేషాం విస్తృతకేశపాశనికరైః  కుర్యామహోమార్జనమ్  ॥ ౬౮॥
యేషాం చారు తలేషు శీతనిబిడచ్ఛాయేషు రాత్రిన్దివం 

పుష్పాణాం విగలత్పరాగవిలసత్తల్పేషు క్లృప్తాశ్రయమ్   ।
ప్రీత్యా  స్నిగ్ధమధువ్రతైర్మధుకణైః     సంసేవితం తన్నవం

యూనోర్యుగ్మతరం ముదా విహరతే తే పాన్తు మాం భూరుహామ్ ॥ ౬౯॥
గాన్ధర్వా  మురవైరిణోః  ప్రణయినోః  పుష్పాణి సఞ్చిన్వతోః

స్వైరం  స్మేరసఖీకులేన వృతయోరీషత్స్మితేన ద్వయోః ।
దృష్ట్వా  కేలికలిం తయోర్నవనవం హాస్యేన పుష్పచ్ఛలైః

కామంయా విలసన్తి తాః కిల లతాః సేవ్యాః పరం ప్రేమిభిః  ॥ ౭౦॥
పరిచయరసమగ్నాః కామమారాత్తయోర్యే

మధురతరరుతేనోల్లాఆసముల్లాఆసయన్తి   ।
వ్రజభువి  నవయూనోః సుప్రియాః  పక్షిణస్తే

విదధతు మమ సౌఖ్యం స్ఫారమాలోకనేన ॥ ౭౧॥
చూతేష్వేషు కదమ్బకేషు బకులేష్వన్యేషు వృక్షేష్వలం

ప్రీత్యా  మాధవికాదివల్లిషు  తథా భాఙ్కారనాదైర్ద్వయోః   ।
యే భృఙ్గాః  పరితస్తయోః సుఖభరం విస్తారయన్తి స్ఫుటం

గుఞ్జన్తో  బత విభ్రమేణ  నితరాం తానేవ వన్దామహే  ॥ ౭౨॥
పుష్పైర్యస్య  ముదా స్వయం గిరిధరం స్వైరం  నికుఞ్జేశ్వరీం

ఫుల్లాం  ఫుల్లతరైరమణ్డయదలం    ఫుల్లో నికుఞ్జేశ్వరః  ।
ఈషన్నేత్రవిఘూర్ణనేన   కలితస్వాధీన ఉచ్చైస్తయా 

శ్రీమాన్  స ప్రథయత్వహో  మమ దృశోః సౌఖ్యం కదమ్బేశ్వరః ॥ ౭౩॥

నీచైః  ప్రౌఢభయాత్స్వయం  సురపతిః పాదౌ విధృత్యేహ యైః
స్వర్గఙ్గాసలిలైశ్చకార    సురిభద్వారాభిషేకోత్సవమ్ ।

గోవిన్దస్య  నవం గవామధిపతా రాజ్యే స్ఫుటం కౌతుకాత్
తైర్యత్ప్రాదురభూత్సదా  స్ఫురతు తద్గోవిన్దకుణ్డం    దృశోః ॥ ౭౪॥

వ్రజేన్ద్రవర్యార్పితభోగముచ్చైర్ధృత్వా     బృహత్కాయమఘారిరుత్కః ।
వరేణ రాధాం ఛలయన్ విభుఙ్క్తే యత్రాన్నకూటం  తదహం ప్రపద్యే  ॥ ౭౫॥
గిరీన్ద్రవర్యోపరిహారరూపీ  హరిః స్వయం యత్ర విహారకారీ ।
సదా ముదా రాజతి రాజభోగైర్హరిస్థలం    తత్తు భజేఽనురాగైః  ॥ ౭౬॥
ఘఙ్క్తక్రీడాకుతుకితమనా   నాగరేన్ద్రో  నవీనో

దానీ భూత్వా మదననృపతేర్గవ్యదానచ్ఛలేన  ।
యత్ర ప్రాతః  సఖిభిరిభతో వేష్టితః  సంరురోధ

శ్రీగాన్ధర్వాం   నిజగణవృతాం నౌమి తాం కృష్ణవేదీమ్  ॥ ౭౭॥
నిభృతమజని యస్మాద్దాననిర్వృతిరస్మి

యత్ర ఇదమభిధానం ప్రాపయత్తత్సభాయామ్  ।
రసవిముఖనిగూఢే తత్ర తజ్జ్ఞైకవేద్యే

సరసి భవతి వాసో దాననిర్వర్తనేన ॥ ౭౮॥
సీరిబ్రహ్మకదమ్బఖణ్డసుమనోరుద్రాప్సరోగౌరికా  

జ్యోత్స్నామోక్షణమాల్యహారవిబుధారీన్ద్రధ్వజాద్యాఖ్యయా  ।
యాని శ్రేష్ఠసరాంసి   భాన్తి పరితో గోవర్ధనాద్రేరమూ  -

నీడే చక్రకతీర్థదైవతగిరి    శ్రీరత్నపీఠాన్యపి  ॥ ౭౯॥
అహో దోలాక్రీడారసవరభరోత్ఫుల్లవదనౌ 

ముహుః శ్రీగాన్ధర్వాగిరివరధరు   తౌ ప్రతి  మధు ।
సఖీవృన్దం  యత్ర ప్రకటితముదాన్దోలయతి   తత్

ప్రసిద్ధం   గోవిన్దస్థలమిదముదారం   బత భజే ॥ ౮౦॥
ప్రియా  ప్రియప్రాణవయస్యవర్గే   ధృతాపరాధం కిల కాలియం తమ్ ।
యత్రార్దయత్పాదతలేన   నృత్యన్ హరిభర్జే తం కిల కాలియం హ్రదమ్  ॥ ౮౧॥
సూర్యైర్ద్వాదశిభః   పరం మురరిపుః శీతార్త ఉగ్రాతపైః 

భక్తిప్రేమభరైరుదారచరితః    శ్రీమాన్ముదా  సేవితః ।
యత్ర స్త్రీపురుషైః   క్వణత్పశుకులైరావేష్టితో   రాజతే

స్నేహైర్ద్వాదశసూర్యనామ   తదిదం తీర్థం  సదా సంశ్రయే  ॥ ౮౨॥
అత్యన్తాతపసేవనేన పరితః సంజాతఘర్మోత్కరై -
ర్గోవిన్దస్య   శరీరతో నిపతితైర్యత్తీర్థముచ్చైరభూత్     ।

తత్తత్కోమలసాన్ద్రసున్దరతరశ్రీమత్సదఙ్గోచ్ఛల    -
ద్గన్ధైర్హారిసువారిసుద్యుతి    భజే ప్రస్కన్దనం   వన్దనైః   ॥ ౮౩॥

కాత్యాయన్యతులార్చనార్థమమలే  కృష్ణాజలే  మజ్జతః
కన్యానాం ప్రకరస్య  చీరనికరం సంరక్షితం తీరతః ।

హృత్వాఽఽరుహ్య కదమ్బముజ్జ్వలపరీహాసేన  తం లజ్జయన్
స్మేరంస్తం ప్రదదౌ  సుభఙ్గిమురజిత్తం  చీరఘఙ్క్తం  శ్రయే  ॥ ౮౪॥

హేషాభిర్జగతీత్రయం   మదభరైరుత్కమ్పయన్తం  పరైః
ఫుల్లన్నేత్రవిఘూర్ణనేన    పరితః పూర్ణం  దహన్తం జగత్ ।

తం తావత్తృణవద్విదీర్య బకభిద్విద్వేషిణం కేశినం
యత్ర క్షాలితవాన్ కరౌ సరుధిరౌ తత్కేశితీర్థం  భజే ॥ ౮౫॥

అన్నైర్యత్ర  చతుర్విధైః  పృథుగణైః  స్వైరం  సుధానిన్దిభిః
కామం రామసమేతమచ్యుతమహో స్నిగ్ధైర్వయస్యైర్వృతమ్   ।

శ్రీమాన్యాజ్ఞికవిజ్ఞసున్దరవధూవర్గః      స్వయంయోముదా
భక్త్యా భోజితవాన్ స్థలం  చ తదిదం తం చాపి వన్దామహే  ॥ ౮౬॥

ముదా గోపేన్ద్రస్యాత్మజభుజపరిష్వఙ్గనిధయే 
స్ఫురద్గోపీవృన్దైర్యమిహ   భగవన్తం ప్రణయిభిః  ।

భజద్భిస్తైర్భక్త్యా  స్వమభిలషితం ప్రాప్తమచిరా  -

ద్యమీతీరే గోపీశ్వరమనుదినం తం కిల భజే ॥ ౮౭॥
భయాత్కంసస్యారాత్సదయమచిరాచ్ఛన్తనుపదే

వినిక్షిప్తా రాధా రహసి కిల పిత్రా ప్రకృతితః  ।
స్ఫురన్తం తం దృష్ట్వా  కమపి ఘనపుఞ్జాకృతివరం

తమేవాప్తం యత్నాద్యమభజత సూర్యోఽవతు స నః ॥ ౮౮॥
ఆవిర్భావమహోత్సవే మురరిపోః స్వర్ణోరుముక్తాఫల -
శ్రేణీవిభ్రమమణ్డితే    నవగవీలక్షే దదౌ ద్వే ముదా ।

దివ్యాలఙ్కృతిరత్నపర్వతతిలప్రస్థాదికం   చాదరాత్
విప్రే యః కిల యత్ర స వ్రజపతిర్వన్దే  బృహత్కాననమ్ ॥ ౮౯॥

గాన్ధర్వాయా  జనిమణిరభూద్యత్ర సఙ్కీర్తితాయాం
ఆనన్దోత్కైః   సురమునినరైః  కీర్తిదాగర్భఖన్యామ్  ।

గోపీగోపైః  సురభీనికరైః  సమ్పరీతేఽత్ర ముఖ్యై -
రావల్యాఖ్యే వృషరవిపురే ప్రీతిపూరో  మమాస్తామ్ ॥ ౯౦॥

యస్య శ్రీమచ్చరణకమలే  కోమలే కోమలాపి
శ్రీరాధోచ్చైర్నిజసుఖకృతే   సన్నయన్తీ కుచాగ్రే ।

భీతాప్యారాదథ న హి దధాత్యస్య కార్కశ్యదోషాత్
స శ్రీగోష్ఠే  ప్రథయతు  సదా శేషశాయీ స్థితిం  నః ॥ ౯౧॥

యత్ర కామసరః సాక్షాద్గోపికారమణం  సరః ।
రాధామాధవయోః ప్రేష్ఠం   తద్వనం కామ్యకం భజే ॥ ౯౨॥
మల్లీకృత్య  నిజాః సఖీః ప్రియతమా  గర్వేణ సమ్భావితా

మల్లీభూయ  మదీశ్వరీ రసమయీ మల్లత్వముత్కణ్ఠయా   ।
యస్మిన్సమ్యగుపేయూషా బకభిదా రాధా నియుద్ధం  ముదా

కుర్వాణా మదనస్య తోషమతనోద్భాణ్డీరకం  తం భజే ॥ ౯౩॥
ఆకృష్టా యా కుపితహలినా లాఙ్గలాగ్రేణ   కృష్ణా

ధీరాయాన్తీ లవణజలధౌ కృష్ణసమ్బన్ధహీనా   ।
అద్యాపీత్థం  సకలమనుజైర్దృశ్యతే   సైవ  యస్మిన్

భక్త్యా వన్దేఽద్భుతమిదమహో  రామఘఙ్క్తం  ప్రదేశమ్  ॥ ౯౪॥
ప్రాణప్రేష్ఠవయస్యవర్గముదరే     పాపీయసోఽఘాసుర-
స్యారణ్యోద్భటపావకోత్కటవిషైర్దుష్టే   ప్రవిష్టం   పురః ।

వ్యగ్రః  ప్రేక్ష్య  రుషా ప్రవిశ్య  సహసా హత్వా ఖలం తం బలీ
యత్రైనం  నిజమారరక్ష మురజిత్సా పాతు సర్పస్థలీ  ॥ ౯౫॥

ద్రష్టుం   సాక్షాత్స్వపతిమహిమోద్రేకముత్కేన  ధాత్రా
వత్సవ్రాతే  ద్రుతమపహృతే  వత్సపాలోత్కరే చ ।

తత్తద్రూపో  హరిరథ భవన్ యత్ర తత్తత్ప్రసూనాం
మోదం చక్రేఽశనమపి  భజే వత్సహారస్థలీం  తామ్ ॥ ౯౬॥

బాఢం వత్సకవత్సపాలహృతితో జాతాపరాధాద్భయైః
బ్రహ్మా  సాస్రమపూర్వపద్యనివహైర్యస్మిన్నిపత్యావనౌ   ।

తుష్టావాద్భుతవత్సపం  వ్రజపతేః  పుత్రం  ముకున్దం  మనాక్

స్మేరం భీరుచతుర్ముఖాఖ్యమనిశం సేశం ప్రదేశం  నుమః ॥ ౯౭॥
గన్ధవ్యాకులభృఙ్గసఞ్చయచమూసంఘృష్టపుష్పోత్కరైః   

భాజత్కల్పలతా పలాశినికరైర్విభ్రాజితాని   స్ఫుటమ్ ।
యాని స్ఫారతడాగపర్వతనదీవృన్దేన  రాజన్త్యహో

కృష్ణప్రేష్ఠవనాని    తాని నితరాం వన్దే ముహుర్ద్వాదశ  ॥ ౯౮॥
పూర్ణః  ప్రేమరసైః   సదా మురరిపోర్దాసః  సఖా చ ప్రియం

స్వప్రాణార్బుదతోఽపి  తత్పదయుగం హిత్వేహ మాసాన్ దశ ।
ప్రీత్యా  యో నివసంస్తదీయకథయా గోష్ఠం  ముహుర్జీవయ -

త్యాయాతం కిల పశ్య కృష్ణమితి  తం మూర్ధ్నా  వహామ్యుద్ధవమ్  ॥ ౯౯॥
ముదాయత్ర బ్రహ్మా  తృణనికరగుల్మాదిషు పరం

సదా కాఙ్క్షన్  జన్మార్పితవివిధకర్మాప్యనుదినమ్ ।
క్రమాద్యే  తత్రైవ  వ్రజభువి  వసన్తి ప్రియజనా

మయా తే తే వన్ద్యాః  పరమవినయాత్పుణ్యఖచితాః ॥ ౧౦౦॥
పురా ప్రేమోద్రేకైః    ప్రతిపదనవానన్దమధురైః  

కృతశ్రీగాన్ధర్వాచ్యుతచరణవర్యార్చనబలాత్   ।
నికామం స్వామిన్యః ప్రియతరసరస్తీరభువనే

వసన్తి స్ఫీతా యే త ఇహ మమ జీవాతవ ఇమే ॥ ౧౦౧॥
యత్కిఞ్చిత్తృణగుల్మకీకటముఖం గోష్ఠే సమస్తం హి తత్

సర్వానన్దమయం  ముకున్దదయితం  లీలానుకూలం పరమ్ ।
శాస్త్రైరేవ  ముహుర్ముహుః స్ఫుటమిదం నిష్టఙ్కితం  యాచ్ఞయా

బ్రహ్మాదేరపి  సస్పృహేణ తదిదం సర్వం మయా వన్ద్యతే  ॥ ౧౦౨॥
భ్రమన్  చచ్ఛే కచ్ఛే క్షితిధరపతేర్వక్రిమగతైర 

లపన్ రాధే కృష్ణేత్యనవరతమున్మత్తవదహమ్  ।
పతన్క్వాపి క్వాప్యుచ్ఛలితనయనద్వన్ద్వసలిలైః 

కదా కేలిస్థానం  సకలమపి సిఞ్చామి వికలః ॥ ౧౦౩॥
న బ్రహ్మా  న చ నారదో నహి హరో న ప్రేమభక్తోత్తమాః 

సమ్యగ్జ్ఞాతుమిహాఞ్జసార్హతి    తథా యస్యోచ్ఛలన్మాధురీమ్ ।
కిన్త్వేకో బలదేవ ఏవ పరితః స్వార్ధం  స్వమాత్రా స్ఫుటం

ప్రేమ్ణాప్యుద్ధవ    ఏష వేత్తి నితరాం కిం స వ్రజో  వర్ణ్యతే  ॥ ౧౦౪॥

వ్రజవిలాసస్తవః

అన్యత్ర క్షణమాత్రమచ్యుతపురే  ప్రేమామృతామ్భోనిధి -
స్నాతోఽప్యచ్యుతసజ్జనైరపి   సమం నాహం వసామి క్వచిత్ ।

కిన్త్వత్ర వ్రజవాసినామపి  సమం యేనాపి కేనాప్యలం
సంలాపైర్మమ  నిభర్రః  ప్రతి  ముహుర్వాసోఽస్తు నిత్యం మమ ॥ ౧౦౫॥

రాగేణ రూపమఞ్జర్యా  రక్తీకృతమురద్విషః  ।
గుణారాధితరాధాయాః పాదయుగ్మే రతిర్మమ ॥ ౧౦౬॥
ఇదం నియతమాదరాద్వ్రజవిలాసనామ స్తవం

సదా వ్రజజనోల్లసన్మధురమాధురీబన్ధురమ్    ।
ముహుః కుతుకసమ్భృతాః పరిపఠతి యే వల్గు తత్

సమం పరికరైర్దృఢం   మిథునమత్ర పశ్యన్తి  తే ॥ ౧౦౭॥
ఇతి శ్రీమద్రఘునాథదాసగోస్వామివిరచితస్తవావల్యాం 
శ్రీవ్రజవిలాసస్తవః   సమాప్తః ।

